
80-ci illərin II yarısının ədəbi mənzərəsi ziddiy-yət-
lər və kəskin qarşıdurmalarla səciyyələnirdi: barış-maz-
lıq, inkarçılıq, xaotiklik, bədii-estetik axtarışlardan 
daha çox siyasi iradəyə söykənən ədəbi nümunələr... 
Ədəbiyyatın poetik mahiyyətindən çox, dövrün icti-
ma-i-siyasi təlatümlərinin diktə etdiyi mövqelər ön pla-
na çıxırdı.

Əli Hacı isə ədəbiyyatın bu mürəkkəb yolayrıcında 
mövcud fraksiyaların, ədəbi dəstələrin və onlar üçün 
müəyyənləşdirilmiş istiqamətlərin heç birinin ardınca 
getmədi. O, öz geniş poetik nəfəsi, fərdi yaradıcılıq 
dünyası, özünəməxsus üslubu və dəst-xətti ilə həmin 
dövrün, bir çox cəhətdən kampaniyaçılıq ruhu daşıyan 
ümumi ədəbi simfoniyasına sığmadı. Dövrün estetik 
axtarışlarının fonunda postmodernizmin ilkin şərt-
lə-rindən biri kimi meydana çıxan prozaik sərbəst şeir 
də onun kökdən gələn poetik enerjisini və daxili ilha-
mını ifadə etmək üçün yetərli məkan olmadı.

Əli Hacı hazır ədəbi qəliblərə sığmaq, mövcud 
is-tiqamətlərdən birinə qoşulmaq əvəzinə, öz yaradıcı-
lıq yolunu özü müəyyənləşdirdi. Başqa sözlə, o, müəy-
yən edilmiş yollardan birini seçmədi – özü-özünə yol 
oldu.

